
ಬ್ರಹ್ಮೋವಾಚ -

ಜಯ ದೇವ ಮಹಾದೇವ ಜಯೇಶ್ವರ ಮಹೇಶ್ವರ .

ಜಯ ಸರ್ವಗುಣಶ್ರೇಷ್ಠ ಜಯ ಸರ್ವಸುರಾಧಿಪ .. 1..

ಜಯ ಪ್ರಕೃತಿಕಲ್ಯಾಣಿ ಜಯ ಪ್ರಕೃತಿನಾಯಿಕೇ .

ಜಯ ಪ್ರಕೃತಿದೂರೇ ತ್ವಂ ಜಯ ಪ್ರಕೃತಿಸುಂದರಿ .. 2..

ಜಯಾಮೋಘಮಹಾಮಾಯ ಜಯಾಮೋಘಮನೋರಥ .

ಜಯಾಮೋಘಮಹಾಲೀಲ ಜಯಾಮೋಘಮಹಾಬಲ .. 3..

ಜಯ ವಿಶ್ವಜಗನ್ಮಾತರ್ಜಯ ವಿಶ್ವಜಗನ್ಮಯೇ .

ಜಯ ವಿಶ್ವಜಗದ್ಧಾತ್ರಿ ಜಯ ವಿಶ್ವಜಗತ್ಸಖಿ .. 4..

ಜಯ ಶಾಶ್ವತಿಕೈಶ್ವರ್ಯೇ ಜಯ ಶಾಶ್ವತಿಕಾಲಯ .

ಜಯ ಶಾಶ್ವತಿಕಾಕಾರ ಜಯಶಾಶ್ವತಿಕಾನುಗ .. 5..

ಜಯಾತ್ಮತ್ರಯನಿರ್ಮಾತ್ರಿ ಜಯಾತ್ಮತ್ರಯಪಾಲಿನಿ .

ಜಯಾತ್ಮತ್ರಯಸಂಹರ್ತ್ರಿ ಜಯಾತ್ಮತ್ರಯನಾಯಿಕೇ .. 6..

ಜಯಾವಲೋಕನಾಯತ್ತಜಗತ್ಕಾರಣಬೃಂಹಣ . var ಜಯಾವಲೋಕನೋತ್ಕೃಷ್ಟ
ಜಯೋಪೇಕ್ಷಾಕಟಾಕ್ಷೋತ್ಥಹುತಭುಗ್ಭುಕ್ತಮೌಕ್ತಿಕ .. 7..

ಜಯ ದೇವಾದ್ಯವಿಜ್ಞೇಯಸ್ವಾತ್ಮಸೂಕ್ಷ್ಮದೃಶೋಜ್ಜ್ವಲೇ .

ಜಯ ಸ್ಥೂಲಾತ್ಮಶಕ್ತ್ಯೇಶೇಜಯ ವ್ಯಾಪ್ತಚರಾಚರೇ .. 8..

var ಸ್ಥೂಲಾತ್ಮಶಕ್ತ್ಯಂಶವ್ಯಾಪ್ತವಿಶ್ವಚರಾಚರೇ
ಜಯ ನಾಮೈಕವಿನ್ಯಸ್ತವಿಶ್ವತತ್ತ್ವಸಮುಚ್ಚಯ .

ಜಯಾಸುರಶಿರೋನಿಷ್ಠಶ್ರೇಷ್ಠಾನುಗಕದಂಬಕ .. 9..

ಜಯೋಪಾಶ್ರಿತಸಂರಕ್ಷಾಂ ಸಂವಿಧಾನಪಟೀಯಸೀ .

ಜಯೋನ್ಮೂಲಿತಸಂಸಾರವಿಷವೃಕ್ಷಾಂಕುರೋದ್ಗಮೇ .. 10..

ಜಯ ಪ್ರಾದೇಶಿಕೈಶ್ವರ್ಯವೀರ್ಯಶೌರ್ಯವಿಜೃಂಭಿಣೇ .

ಜಯ ವಿಶ್ವಬಹಿರ್ಭೂತ ನಿರಸ್ತಪರವೈಭವ .. 11..

ಜಯ ಪ್ರಣೀತಪಂಚಾರ್ಥಪ್ರಯೋಗಪರಮಾಮೃತ .

ಜಯಪಂಚಾರ್ಥವಿಜ್ಞಾನಸುಧಾಸ್ತೋತ್ರಸ್ವರೂಪಿಣೇ .. 12.. var ಸುಖಸ್ರೋತಃಸ್ವರೂಪಿಣೇ

ಜಯತಿ ಘೋರಸಂಸಾರಮಹಾರೋಗಭಿಷಗ್ವರ .

ಜಯಾನಾದಿಮಲಾಜ್ಞಾನತಮಃಪಟಲಚಂದ್ರಿಕೇ .. 13..

ಜಯ ತ್ರಿಪುರಕಾಲಾಗ್ನೇ ಜಯ ತ್ರಿಪುರಭೈರವಿ .

ಜಯ ತ್ರಿಗುಣನಿರ್ಮುಕ್ತೇ ಜಯ ತ್ರಿಗುಣಮರ್ದಿನಿ .. 14..

ಜಯ ಪ್ರಥಮಸರ್ವಜ್ಞ ಜಯ ಸರ್ವಪ್ರಬೋಧಿಕ . var ಪ್ರಮಥಸರ್ವಜ್ಞ
ಜಯ ಪ್ರಚುರದಿವ್ಯಾಂಗ ಜಯ ಪ್ರಾರ್ಥಿತದಾಯಿನಿ .. 15..

ಕ್ವ ದೇವ ತೇ ಪರಂ ಧಾಮ ಕ್ವ ಚ ತುಚ್ಛಂ ಚ ನೋ ವಚಃ .
ತಥಾಪಿ ಭಗವನ್ ಭಕ್ತ್ಯಾ ಪ್ರಲಪಂತಂ ಕ್ಷಮಸ್ವ ಮಾಂ .. 16..

ವಿಜ್ಞಾಪ್ಯೈವಂವಿಧೈಃ ಸೂಕ್ತೈರ್ವಿಶ್ವಕರ್ಮಾ ಚತುರ್ಮುಖಃ .
ನಮಶ್ಚಕಾರ ರುದ್ರಾಯ ರುದ್ರಾಣ್ಯೈ ಚ ಮುಹುರ್ಮುಹುಃ .. 17..
ಇದಂ ಸ್ತೋತ್ರವರಂ ಪುಣ್ಯಂ ಬ್ರಹ್ಮಣಾ ಸಮುದೀರಿತಂ .

ಅರ್ಧನಾರೀಶ್ವರಂ ನಾಮ ಶಿವಯೋರ್ಹರ್ಷವರ್ಧನಂ .. 18..

ಯಇದಂ ಕೀರ್ತಯೇದ್ಭಕ್ತ್ಯಾಯಸ್ಯ ಕಸ್ಯಾಪಿ ಶಿಕ್ಷಯಾ . var ಶುಚಿಸ್ತದ್ಗತಮಾನಸಃ .
ಮಹತ್ಫಲಮವಾಪ್ನೋತಿ ಶಿವಯೋಃ ಪ್ರೀತಿಕಾರಣಾತ್ .. 19..

ಸಕಲಭುವನಭೂತಭಾವನಾಭ್ಯಾಂ
ಜನನವಿನಾಶವಿಹೀನವಿಗ್ರಹಾಭ್ಯಾಂ .

ನರವರಯುವತೀವಪುರ್ಧರಾಭ್ಯಾಂ
ಸತತಮಹಂ ಪ್ರಣತೋಽಸ್ಮಿ ಶಂಕರಾಭ್ಯಾಂ .. 20..

..ಇತಿ ಶ್ರೀಶೈವೇ ಮಹಾಪುರಾಣೇ ವಾಯವೀಯಸಂಹಿತಾಯಾಂ ಪೂರ್ವಭಾಗೇ
ಶಿವಶಿವಾಸ್ತುತಿವರ್ಣನಂ ನಾಮ ಪಂಚದಶಾಧ್ಯಾಯೇ
ಅರ್ಧನಾರೀಶ್ವರಸ್ತೋತ್ರಂ ಸಂಪೂರ್ಣಂ ..

